
 
 

 

 ESKOLA TXIRRINDULARITZAKO BENJAMIN, ALEBIN ETA INFANTIL 

KATEGORIETAKO 2021-2022 LEHIAKETA ARAUDIA 

 

 
1.  ARTIKULUA.- Gipuzkoako Txirrindularitza Federazioak (GTXF) antolatzen du, Gipuzkoako 

Foru Aldundiarekin sinatutako hitzarmenaren arabera, eskola kirolaren lehiaketa egutegia 2021eko 

urritik 2022ko ekainera. Probak egingo lirateke larunbat arratsaldeetan eta igande goizetan, 

Benjamin (10 saio hastapeneko), Alebin (7 saio hastapeneko +7 lehiaketako) eta infantil (4 

hastapeneko + 11 lehiaketako) kategorietarako, Gipuzkoako txapelketak barne. 
 

2.  ARTIKULUA.- Lehiaketa zuzentzen zaie sexu bietako benjamin (9-10 urte, 2012-2013an 

jaiotakoak), alebin (11-12 urte, 2010-2011n jaiotakoak) eta infantil (13-14 urte, 2008-2009an 

jaiotakoak) kategorietako ikasleei. 

 

3.  ARTIKULUA.- Parte hartu ahal izango dute eskoletako taldeek, gehieneko kopururik gabe. 

Probintzia hiru zonaldetan banatuta dago (Donostialdea, Tolosaldea, Mendebaldea). Ikasleek 

dagokien zonaldean hartuko dute parte.  

 

Zonaldea Eskualdeak Txirrindularien klubak/eskolak 

Donostialdea Bidasoaldea, Oiartzualdea, Donostialdea, 

Urola Kosta, Urola Erdia. 

Irunés CC, Allerru, OTXE 

Oarsoaldea, Donosti Berri, 

JOCC, Buruntzazpi, 

Zarauztarra TE eta Zumaiako 

TE 

Tolosaldea Goierrialdea, Tolosaldea, Aiztondo, Andoain Andoaingo TE, Danena KE, 

Oriako TE eta Goierriko TB. 

 

Mendebaldea Debabarrena, Elgoibar, Eibar, Soraluze, 

Errezil, Beizama, Azpeitia, Azkoitia, Elgeta, 

Bergara, Antzuola, Urola Garaia, Arrasate, 

Aretxabaleta, Eskoriatza, Gatzaga, Oñati 

Goierri KE, Peña Elorza, 

Elgoibarko LT, Lokatza ZE, 

Aloña Mendi KE eta Dorletako 

Ama. 

 

 

4.  ARTIKULUA.- Ahal dela, parte-hartzaileek maillotak edo kamisetak izango dituzte talde edo 

eskola ziklistaren izenarekin, bai eta babes kaskoa ere, eta ezingo dute kaskoa kendu bizikletatik 

jaitsi arte, eta komeni da eskularruak erabiltzea. 
 

5.  ARTIKULUA.- Egutegiko proba guztiak egingo dira trafikoari itxitako zirkuitu lau batean, 

aldaparik gabekoan. Benjamin kategoriako probak ez dira 4 kilometrotik gorakoak izango. Alebin 

kategoriako ibilbideak ez dira 6 kilometrotik gorakoak izango. Infantilen lasterketek gehienez izango 

dituzte 15 kilometro. 
 

6.  ARTIKULUA.- Gipuzkoako txapelketetarako, errepideko taldeen erlojuaren kontrako 

modalitatean gehieneko distantzia izango da 8 km ingurukoa infantilentzat. Taldeak gehienez izango 

dira bost txirrindularitakoak eta, gutxienez, hirukoak. Txirrindulari infantilek izan behar dute 

ziklismo eskola berekoak eta helmuga zeharkatzen duen hirugarren txirrindulariak markatuko du 

bere taldearen denbora. 



 
 

 

 

 

   Parte hartu ahal izango dute zirkuituak eta eguraldiak aukera ematen duten 

adina talde mistok, ahalik eta parte-hartzaile gehien izan daitezen. Txirrindularitza eskola 

desberdinetako txirrindulariek osatutako talde mistoek ez dute sari edo garaikurrik eskuratzeko 

aukerarik izango, nahiz eta sailkapenean azalduko diren. 

 

                                   Ez da Gipuzkoako Txapelketarik egongo benjaminentzat eta alebinentzat. 

Alebinen kasuan, lineako eta taldekako erlojupeko proba egingo da, baina ez da txapelketa izango, 

helburua izango baita beste zonalde batzuetako txirrindularien aurka lehiatzea eta diziplinaren 

sekretuak ikastea, taldekako erlojupeko probari dagokionez. 

 

  Gipuzkoako infantil kategoriako txapelduna izango da proba eta diziplina guztien 

batura eginda puntu gehien lortzen dituen txirrindularia. Honela banatuko dira puntuak: 

 

  - Gipuzkoako Txapelketa izeneko proba (Lineako errepidekoa, errepideko 

erlojupekoa, Mountain Bike, ziklo krosa): 

  1. sailkatua- 10 puntu. 2. sailkatua-9 puntu, 3. sailkatua- 8 puntu, 4. sailkatua- 7 puntu, 

5. sailkatua- 6 puntu, 6. sailkatua- 5 puntu, 7. sailkatua- 4 puntu, 8. sailkatua - 3 puntu, 9. sailkatua - 

2 puntu. 

 

  Proba bakoitzean parte hartzeagatik beste 5 puntu. 

 

  Hastapen saio bakoitzean parte hartzeagatik beste 5 puntu. (Diziplina guztietako 

hastapen saioak hartzen dira kontuan, nahiz eta beste diziplina bateko txapelketa baterako izan, 

helburua baita diziplina guztiak ezagutzea eta trebatzen joatea). 

 

  Diziplina anitzeko Gipuzkoako Txapeldun Infantila ere izango neska-mutiletan 

eta nesketan eta taldeka. Aurreko baremo bera erabilita, baina diziplina guztiak batuta. Taldeko 

puntu guztiak batzeko, definitu beharko dira taldeak gehienez ere 5 neska-mutilekin eta, gutxienez, 

3rekin, denboraldia hasi aurretik. Talde horietan ezingo da aldaketarik egin. Kide guztiek 

txirrindularitza eskola edo talde berekoak izan beharko dute. 

 

7.  ARTIKULUA.- Errepideko eta pistako probetarako, edozein bizikleta motarako baimendutako 

gehieneko aurrerapena izango da 5,37 metro pedalkadako, 46 x 18 garapenaren baliokidea, 

benjamin eta alebinetarako. Aldiz, 46x16 garapena izango da pedalkadako baimendutako 

gehieneko aurrerapena, 5,98 metrokoa, infantiletarako. 

 

Aldiz, mendiko bizikleta, ziklo kros eta trialsineko probetarako garapena librea izango da. 

 

Errepideko, mendi bizikletako, pistako, ziklo kroseko eta trialsineko probetan edozein 

bizikleta erabili ahal izango da, baita beste diziplinetakoak ere. 
 

8.  ARTIKULUA.- Edozein parte-hartzailek edo arduradunek erreklamatu ahal izango die 

antolatzaileei lehiaketatik kanpo uzteko araudia betetzen ez duten bizikletak. 

 

9.  ARTIKULUA.- Errepideko, mendi bizikletako, pistako, ziklo kroseko eta trialsineko probetan 

debekatua dago eskuak eskulekutik askatzea. Beti heldu beharko zaio eskulekuari bi eskuekin. Arau 



 
 

 

hori betetzen ez duena deskalifikatu ahal izango da. Eskuak eskulekutik kendu ahal izango dira soilik 

garapena aldatzeko, palankak koadroan badaude. 
 

10.  ARTIKULUA.- Segurtasuna. Txirrindulariek ezingo dute soinean edo bizikletan eraman askatu 

edo zirkuitura edo asfaltoaren gainera eror daitekeen objekturik (bidoia, puzgailua…). Halaber, 

eskulekuen muturrek ondo itxita egon beharko dute. 

 

11.  ARTIKULUA.- Hau izango da probetako sailkapena: 
Soilik sailkatuko dira proba bakoitzeko lehen bi mutilak eta bi neskak.  

 

Neskak eta mutilak elkarrekin aterako dira eta sexu bakoitzeko lehenak izango dira kontuan. 
 

12.  ARTIKULUA.- Libreki lehiatzera aurkezten diren parte-hartzaileek Aldundiak izapidetzen 

duen eskola lizentzia aurkeztu beharko diete probaren antolatzaileei. Mugaz gaindiko lankidetza 

esparruaren baitan, lehiatu ahal izango dira Akitania Berria departamentuko txirrindulariak. 

Horretarako, beren federazioak aurrez baimena eskatu beharko dio GTXFri eta indarreko legeria bete 

beharko dute.    

 

 Beren zonaldean probarik ez duten txirrindulariek parte hartu ahal izango dute beste 

zonaldeetako probetan, betiere ez badute gainditzen gehieneko karrera kopurua. Horretarako, aurrez 

GTXFren baimena izan beharko dute. 

 

13.  ARTIKULUA.- Lasterketara libreki aurkezten diren parte-hartzaileek egoitza duten herriko 

zonaldeko eskolaren baten diziplinapean egin beharko dute. 

 

14.  ARTIKULUA.- Alebinek beren taldea edo txirrindularitza eskola ordezkatzen dute 

lehiaketetan. Federatzerakoan, alegia, infantiletara iristean, txirrindulariaren esku geratzen da bere 

jaioterriko zonaldeko txirrindulari talde edo eskolen artean aukeratzea. Halaber, aukeraketa hori 

ikasleak berak egin ahal izango du. Ikasleak jakin behar du momentu horretatik aurrera ezin izango 

duela txirrindularitza eskola aldatu eta aurrerantzean eskola horrekin parte hartu beharko duela 

eskolak dituen kategoria guztietan. 

 

 Infantilek eskola lizentzia izango dute, ez lizentzia federatua, 2020ra arte izen den bezalaxe. 

 

15. ARTIKULUA.-  Probak antolatzen dituen taldeak proba burututakoan federazioari helarazi 

beharko dizkio izena emateko orriak. Probak antolatzen dituzten txirrindularitza eskolek bermatu 

behar dute zirkuitua ez dela edozein kategoriatarako zailegia izango maldei eta eremu arriskutsuei 

dagokienez.  

16. ARTIKULUA.- Oinarritik emakumeen txirrindularitza sustatzearren, Gipuzkoako 

txapelketetara eta btt probetara gonbidatzeaz gain, hiru zonaldeetako emakumeek aukera izango dute 

berariaz beraientzat egiten diren lasterketetan parte hartzeko. Lasterketa horiek zonaldeko bileretan 

zehaztuko dira. Bestalde, eta parte-hartzaileen kopuruak aukera ematen badu, taldekako erlojupeko 

Gipuzkoako Txapelketan berariazko txapelketa izango dute. Hala bada, talde berean lehiatu ahal 

izango dira txirrindularitza eskola desberdinetako txirrindulariak eta Gipuzkoako Txapeldun izateko 

aukera izango dute.  

 



 
 

 

17. ARTIKULUA.- Hastapen saioen eta gymkanen helburua da ezagutzera ematea espezialitatea 

bera eta berezitasunak, eta teknika perfekzionatzea. Hastapen saio hauek burutuko dira hainbat 

jolasen bidez eta ez da lehiaketarik izango. Helburua da ezagutzak handitzea, segurtasuna hartzea eta 

ondo pasatzea. 

 

18. ARTIKULUA.-         Txirrindularitza eskolan parte hartu ahal izateko nahitaezkoa da 

Gipuzkoako Foru Aldundiaren eskola kiroleko aplikazioan izena ematea ikastetxearen bidez 

(Multikirola programa).  

Benjamin eta alebin kategorietan, txirrindularitza eskoletan soilik parte hartu ahal izango dute 

ikastetxeko Multikirola programan izena emanda dauden haurrek, ikasleak kirolaren hastapenean 

kirol modalitate desberdinak ezagutzeko aukera izan dezan.   

Eskola kiroleko aplikazioan izena ematea nahitaezkoa izango da eskola lizentziak berekin dakarren 

aseguruaz baliatu ahal izateko.   

  - Benjaminak eta alebinak: Ikastetxeak eman behar dio alta parte-hartzaile bakoitzari. 

Bestela, ezin izango dute parte hartu GTXFk antolatutako probetan. Txirrindularitza talde edo 

eskolaren batekin parte hartzen duten txirrindulariek taldeari aurkeztu beharko diote akreditazio hori. 

Libreki parte hartzen dutenek proban izena ematerakoan aurkeztu beharko dute. 

  - Infantilak: Kasu horretan bere ikastetxeak nahiz bere txirrindularitza taldeak edo 

eskolak eman diezaioke alta aplikazioan. Ikastetxearen bidez tramitatzen duten edo independenteak 

diren txirrindulariek akreditazioa aurkeztu beharko dute proban izena ematerakoan. Hartara, ez da 

beharrezkoa izango lehiatzeko lizentzia tramitatzea lasterketetan edo hastapeneko saioetan parte 

hartu ahal izateko. 

 

19.  ARTIKULUA.- Araudi honetan aurreikusi ez denaren gainean erabakiko du Gipuzkoako 

Txirrindularitza Elkargoaren eskola kiroleko batzordeak. 
 

 

 

 


